Вячеслав Гайзер: «Лача кута сы вылӧ, мый Сыктывкарса том йӧзлӧн медиафорум лоас интереснӧй материалъяс чужтӧм вылӧ площадкаӧн» 

Коми Республикаса юрнуӧдысь чолӧмаліс «Юӧр визлас» том йӧзлӧн дінмукостса форумын участвуйтысьясӧс, коді заводитчис Сыктывкарын талун.  Сыктывкарӧ воисны  Карелияысь, Ленинград, Калининград, Мурманск, Архангельск, Новгород обласьтъясысь, Алтай крайысь да Удмуртияысь 300-ысь унджык  участвуйтысь. Почёта гӧсьтӧн лоис Рытыв-Войвыв федеральнӧй кытшын Россияса Президентлӧн Полномочнӧй  петкӧдлысьӧс вежысь  Любовь Совершаева. 

Сылӧн кывъяс серти, зэв тӧдчана, мый талун Рытыв-Войвыв мутасын  ӧтпырйӧ воссис кык форум. Санкт-Петербургын воссис дінмуяслӧн йӧзӧс юӧртан асшодъя средствоясса юӧртан форум. Сыктывкарын – том йӧзлӧн  медиафорум.                  

   «Тайӧ висьталӧ сы йылысь, мый йӧзӧс юӧртан средствояслӧн тӧдчанлуныс пыр ёнджыка содӧ. Тайӧ колӧ, кор артмӧ мортлӧн видзӧдласыс, и кор быдмӧны-велӧдчӧны том войтыр. Но, медшӧрыс, менам видзӧдлас серти, йӧзӧс юӧртан средствояс вӧчӧны зэв тӧдчана удж –кутӧны власьт да олысьяс костын йитӧд. Нимкодь, мый Сыктывкарӧ чукӧртчисны уна активнӧй да ыджыд сьӧлӧма йӧз, кодъяс ассьыныс аскиа лунсӧ йитӧны журналистикакӧд да уджкӧд, мый йитчӧма сыкӧд. Кӧсйыссьӧ, медым татшӧмсяма форумъясыс лоисны вексяӧн Рытыв-Войвыв мутасын. Мед форумыс мунас пыді сёрниӧн да ӧта-мӧдтӧ пыдди пуктӧмӧн. И медшӧрыс, медым тіян вӧліны кыпыдлун, ёсь вензьӧмъяс и медым водзӧ вылӧ ті асьтӧ аддзинныд асланыд уджсикасын. Та дырйи ме лыддя, мый  журналистъяслы - и томъяслы, и уджалысьяслы нин колӧ оз прӧста вӧтлысьны выльторъяс бӧрся – коді водзджык.  Быд гижӧд мед сетіс анализ, кыдзи лоӧмторйыс тӧдчӧ сійӧ либӧ мӧд юкӧнса олӧм вылӧ, кутшӧм вежсьӧмъяс лоисны и ставсӧ тайӧс гӧгӧрвоан кывйӧн висьтавны асланыд лыддьысьысьяслы», - сиис Любовь Совершаева. 

Вячеслав Гайзер юӧртіс, мый мероприятиеса участвуйтысьяс кӧ шуасны, мый форумлысь уджсӧ колӧ водзӧ нюжӧдны, Коми Республика дась лоны сылӧн пырся площадкаӧн. Дінмуса юрнуӧдысь тӧдчӧдіс, мый, кӧть и журналистикаын чужисны выль сикас уджалан формаяс, сы лыдын социальнӧй везъясын, блогъясын, медыджыд тӧдчанлунсӧ колӧ сетны сюрӧслы – веськыд да восьса юӧрлы. «Журналистъяслӧн веськыдлун сайын – абу сӧмын став сикас тшупӧдса власьтлысь уджсӧ йӧзкотырӧн гӧгӧрвоӧм, но и ставнас олӧмсӧ донъялӧм. Ме зэв ёна кӧсъя лача кутны, мый талунъя площадкаыс сетас позянлун оз сӧмын вежласьны видзӧдласъясӧн, аддзыны выль тӧдсаясӧс,  но и содтас уджсикасын кужанлун. Ме сиа медиафорумлы да сылӧн участвуйтысьяслы бура да сьӧлӧмсянь уджавны», - шыӧдчис  участвуйтысьяс дорӧ Вячеслав Гайзер.
